
        
            
                
            
        

    
	Д. СОДНОМДОРЖ

	 

	ЖИГМИД ТОГМИД ХОЁР

	(Сургуулийн насны хүүхдэд зориулав)

	 

	“БНМАУ. Гэгээрлийн яамны хэвлэл, Улсын хэвлэлийн газар” Улаанбаатар хотноо 1958 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАЖМАА ОХИН

	 

	Найман настай Хажмаа,

	Намар бушуу болоосой

	Сургуулийн танхимд орж

	Сурагчийн ширээнд сууж

	Зураг бичиг сурах сан гэж

	Зунаас эхлэн хүсдэг байж,

	Зузаан нимгэн дэвтрийг

	Зургаа долоогоор нь цуглуулсан байж.

	 

	* * *

	 

	Гоёхон зурагтай үсэглэлийг

	Ээж нь аваад өгчээ.

	Гоёлын хөөрхөн хувцсыг

	Эгч нь оёод өгчээ.

	Тооны жижиг сампинг

	Аав нь хийгээд өгчээ.

	Толгойд уядаг туузыг

	Ах нь олоод өгчээ.

	 

	* * *

	 

	Хажмаа охин сургуульдаа

	Явахад бэлэн болжээ.

	Харин маргааш болохыг

	Яаран хүлээж байлаа.

	Тэсгэлгүй баярласан Хажмаа

	Ном сурна гэхээс

	Тэр шөнөдөө бараг

	Нойргүй хоносон гэнэ лээ.

	 

	* * *

	 

	Ургаж байгаа нар

	Уулын оройд тусахад

	Эртлэн сэрсэн Хажмаа

	— Ээжээ! босоорой, босоорой гэж

	Чанх урд нь очоод

	Чанга чанга дуудахад

	Ээж нь түргэн босоод

	Илчит галаа ноцоолоо.

	 

	* * *

	 

	Ногоон улаан туузыг

	Толгойдоо цэцэглүүлж зүүгээд

	Ном дэвтэртэй цүнхээ

	Хажуудаа эвтэйхэн бариад

	Эгчийнхээ гараас хөтлөөд

	Сургуулийн зүг явлаа.

	Эрдмийн хаалгыг нээгээд

	Сурагчийн ширээнд суулаа

	 

	Хичээл болгондоо онц сурдаг

	Хижээл настныг хүндэлж байдаг

	Даруу зантай эрдэмтэн болохоор нь

	Дахиад нэг шүлэг бичимз!

	1957 он


ЖИГМИД ТОГМИД ХОЁР

	 

	Жигмид, Тогмид хоёр

	Жимсэнд хамт явжээ.

	Уулын модонд очоод

	Уралдаж түүх болжээ.

	 

	Бага савтай Жигмид

	Түрүүлнэ гэж барджээ.

	Том савтай Тогмид

	Сүүлдэнэ гэж сүрджээ.

	 

	Түүсээр байгаад Тогмидын

	Сав нь дүүрээд иржээ.

	Идсээр суугаад Жигмидийн

	Гэдэс нь цадаад иржээ.

	1955 он


ТЭГШЭЭ

	 

	Ээж хоршооноос над

	Хүүхэлдэй авчирч өглөө.

	Эрээн даавуугаар би

	Хөөрхөн дээл оёлоо.

	Тэр хүүхэлдэйгээ би

	Тэгшээ гэж нэрлэлээ.

	Тэгээд түүнийгээ би

	Тэврээд явдаг боллоо.


ТАГТАА

	 

	Хөөрхөн цагаан тагтааг

	Ээж нь авчирч өгчээ.

	Хөөрөн баярлаад хүү нь

	Энгэр дээрээ хаджээ.

	Ээжээ! Та сайн гэж

	Энхрий хүү нь магтжээ.

	Эцгийнхээ урд очоод

	Энэ ээ гэж гайхуулжээ.

	Аагуу хөөрхөн тагтаа вэ гэж

	Амьтан бүхэн сонирхжээ

	Алимаар сольж авъя гэж

	Айлын хүүхдүүд гуйжээ.

	Үеийн танил хүүхдэдээ

	Үзүүлэхээр түүнийг очиход

	Цэцэрлэгийн хүүхдийн энгэрт

	Цэгээн тагтаа харагджээ.


ГУРВАН АЛИМ

	 

	Эгч нь дүүдээ

	  гурван алим

	    өгч гэнэ.

	Эрдэнэ түүнд нь

	  тун их

	    баярлаж гэнэ.

	Хоёр том

	  нэг нь жижиг

	    байж гэнэ.

	Хороолгүй явсаар

	  Эрдэнэ гэртээ

	    ирж гэнэ.

	Бөндгөрхөн алим

	  амттай нь

	    сайхан даа

	Бөөрөн талдаа

	  улаантай нь

	    гоёхон доо.

	Ганцаараа би

	  үүнийгээ

	    идэхгүй дээ

	Ганбат, Төмөр

	  хоёртойгоо

	    хуваана даа гээд

	Хамт тоглодог

	  хоёр

	    хүүхдэдээ

	Хамгийнхаа том

	  алимыг

	    өгч гэнэ

	Үнэхээр баярлаад

	  нөхөд нь

	    авч гэнэ.

	Үлдсэн нэгийгээ

	  өөрөө

	    идэж гэнэ.



	



	ЦЭЦГЭЭ

	 

	1. Өглөө

	Цэцгээ өглөө

	Эрт босдог

	Цэвэрхэн хувцсаа

	Эвтэйхэн өмсдөг

	Цэгээн тагтаагаа

	Энгэртээ зүүдэг

	Цэцэрлэгт очихдоо

	Ээжтэйгээ явдаг.

	 

	2. Өдөр

	Цэцгээ өдөр

	Ханатлаа тоглодог

	Цэцэрлэгийн багшаар

	Бүжиг заалгадаг

	Цээжээр унших

	Шүлэг хэлүүлдэг

	Цээлхэн аятай

	Дуу сурдаг.

	 

	3. Орой

	Цэцгээ орой

	Цэцэрлэгээс харьдаг

	Аав нь очоод

	Дагуулаад ирдэг

	Сурсан дуугаа

	Хөөрхөн ч дуулдаг

	Заалгасан бүжгээ

	Хөгжилтэй ч хийдэг.

	1955 он


ХАМТЫН БЭЛЭГ

	 

	Дармаа нь зураг зурахдаа

	Авьяастай сайн юм гэнэ.

	Бурмаа нь хатгамал хийхдээ

	Авхаалжтай сүрхий юм гэнэ.

	 

	Хоёр хүүхэд маань ер нь

	Чухам сайн найз гэнэ.

	Хоёулаа нийлээд ажиллавал

	Чадахгүй юм байдаггүй гэнэ.

	 

	Цэнхэр өнгийн даавууг

	Бурмаа нь аваад иржээ.

	Цэгээн хөөрхөн тагтааг

	Дармаа нь зураад өгчээ.

	 

	Уран багшийнхаа заасныг

	Сайн сурсан Бурмаа

	Уйгагүй мэрийж оролдоод

	Сайхан ч тагтаа хатгажээ.

	 

	Ариун цэнхэр агаартаа

	Дүүлэн нисэж явдаг

	Амгалан энхийн тагтааны

	Дүрийг ингэж бүтээсэн нь

	 

	Нээрээ л цэлмэг тэнгэртээ

	Нисэж яваа юм шиг

	Үнэхээр сайхан болсныг нь

	Үзсэн болгон бахаджээ.


ЗУРГААН САРЫН НЭГЭН

	 

	Золбоот хөөрхөн хүүхдийн

	  Зол жаргалын баяр

	Зорьсондоо заавал хүрэхийн

	  Зориг эрмэлзлийн баяр

	Зуны сайхан улиралд юм

	  Зургаан сарын нэгэнд юм

	Цогтой сэргэлэн дуугаа

	  Аял аял хүүхэд минь

	Цовоо шингэн хоолойгоор

	  Дуул дуул багачууд минь

	Эрдэм сурахаас илүү

	  Зам та нарт алга.

	Эх орноо гэхээс өөр

	  Жам та нарт алга.

	Сурсан эрдэм хэдий чинээ

	  Далай шиг арвин байвал

	Төрсөн эх орондоо

	  Уул шиг ихийг бүтээнэ.

	Санасан бүхнээ бүтээх

	  Зориг чинь оргилж байна.

	Сайхан ирээдүйдээ хүрэх

	  Золбоо чинь бургилж байна

	Бүрээ бөмбөрөө нижигнүүлээд

	  Жагсацгаа хүүхдүүдээ!

	Бүчээ салхинд хийсгээд

	  Алхалцгаа багачуудаа!

	Хөх цэнхэр далбаагаа

	  Дэрвүүл дэрвүүл салхинд

	Хөөрхөн цэгээн тагтаагаа

	  Нисгэ нисгэ агаарт

	Дэрвэж байгаа далбаа

	  Тагтаатай л хамт байг,

	Дэлгэрч байгаа жаргал

	  Та нартай л цуг байг!

	1957 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1958 оны хэвлэлийн Хэвлэн нийтлэлийн мэдээлэл :

	 

	Д. СОДНОМДОРЖ

	 

	ЖИГМЭД ТОГМИД ХОЁР

	 

	Редактор Д. Тарваа

	Зургийг Р. Чойном

	 

	БНМАУ-ын Гэгээрлийн Яамны хэвлэл

	 

	УЛСЫН ХЭВЛЭЛИЙН ГАЗАР

	УЛААНБААТАР 1958

	 

	Сургуулийн насны хүүхдэд зориулав.

	 

	Техник редактор А. Нацаг 

	Хянагч Ж. Жамьян

	 

	1958 оны 1 дүгээр сард 

	20000 ширхэг хэвлэв. 

	 

	Б—2784 

	Цаасны хэмжээ 70X108 1/32

	Хэв хуудас 1 

	Үнэ 65 мөнгө

	Зах № 54

	 

	Сүхбаатарын нэрэмжит Хэвлэх үйлдвэр

	Улаанбаатар. Чойбалсангийн гудамж-2

